Кырлай – шигърият Мәккәсе
(Яңа Кырлайдагы Тукай музеена сәяхәт)

Максат: Тукай яшәгән урыннар белән таныштыру максатыннан Кырлайга     сәяхәт ясау; туган җиргә мәхәббәт тәрбияләү.
1. Бөек шагыйребезнең иҗади мирасын халыкка җиткерүдә төп рольләрнең берсен музейлар башкара. Андый музейлар Казанда, Кушлавыч, Яңа Кырлай авылларында бар. Габдулла Тукай “Исемдә калганнар” хикәясендә Кырлай турында: “Бу Кырлай авылы минем дөньяга иң элек күзем ачылган урыным, ” – дип язган.
Нәкъ Казан артында бардыр бер авыл – Кырлай диләр;

Җырлаганда көй өчен “тавыклары җырлай” диләр.

Ул авылның, – һич онытмыйм, – һәр ягы урман иде,

Ул болын, яшел үләннәр хәтфәдән юрган иде.
2. Музейларның иң өлкәне Яңа Кырлай авылында. Монда килгән чит илләрдәге якташларыбызның берсе Германиядә яшәүче Маргарет Роз ханым һәм башка милләттәшләребез үзләрен шигърият Мәккәсендә булдык дип хис итәләр.
3. Яңа Кырлай авылындагы музей 1970-1976 елларда төзелде. Ул ике катлы бик матур бинада урнашкан. Тирә-ягы яшеллектән торган бу музей ерактан ук үзенә җәлеп итеп тора.
4. Ел саен бирегә, Тукайның туган якларын күрергә дип, 25-30 мең кеше килә.
5. Искиткеч гүзәл яшеллек эчендә серле күл бар. Күзеңне йомасың да күз алдына китерәсең. Бу күлдән менә-менә Су анасы килеп чыгар төсле. Ул алтын тарагын кояшта уйнатып, озын чәчләрен тарый башлар кебек.
6. Табигатьнең бу серле почмагында әле дә булса Тукай иҗат итә торгандыр сыман тоела.

7. Чү, музейның алгы ягында урнашкан мәһабәт паркта ял итеп утыра түгелме соң ул? Әйе, Тукай уйга чумган, әйтерсең лә, туган ягының гүзәллегенә сокланып, чираттагы шигырен иҗат итә.
8. Тик әледән-әле паркта уйнап йөргән Шүрәлегә һәм аның исәпсез-хисапсыз туган-тумачасына карап алырга да өлгерә. Менә ул шүрәлеләр йөгереп чыгарлар да: “Исәнме, шагыйрь абый, безне үлемсез иткәнең өчен мең-мең рәхмәт сиңа,” – диярләр төсле, – тик Кырлай ягында “шүрәле асрап ята торган кара урман да” күптән юк шул. Без менә шушы паркның эчендә яшибез, үткән вакытларны искә төшерәбез”.
9. Музейга беренче тапкыр килгәч, һәр кешене әнә шундый уйлар биләп аладыр, мөгаен. Менә без музейның беренче катында. Монда сине әкиятләрдә һәм мифларда гына була торган төрле персонажлар чолгап алган төсле тоела.

10. Бер бүлмә эш бүлмәсе итеп бизәлгән. Анда эш өстәле, урындыклар куелган.
11. Шул ук бүлмәдә бер кырыйда баш-башлары шарлар белән бизәлгән сиртмәле тимер карават урын алган.

12. Татар гаиләсенең көнкүрешен чагылдырган бүлмәдә гаҗәеп экспонатлар күрергә була. Өстәлдәге җиз самовар да, кытай чынаяклары да; ачык сандык, читек, тула оек, чүпләмле һәм чигелгән сөлгеләр; идәндәге җиз ләгән эчендәге җиз комган да татар мохитен күз алдына китерергә ярдәм итә. Тәбәнәк өстәлдә ачып куелган гарәп язулы китап ята.

13. Күз явын алырлык төрле төстәге җепләрдән тукылган идән паласы өстендә хуҗалык кирәк-яракларыннан җеп эрләгечне күрергә була. Болар бар да татар халкының эш сөючән, җыйнак һәм чиста, шул ук вакытта укымышлы булуын күрсәтеп торучы әйберләр.
14. Тукайны Кырлай белән аны уллыкка алган Сәгъди абзый гаиләсе бәйләп тора. Үзе исән вакытта ул бу авылны һәм аны тәрбияләгән гаиләне еш искә алган.

15. Сәгъди абзый урта хәлле кеше саналган. Аның йорты һәм келәт-амбарлары шактый зур булган. Ул келәттә бодай, арпа, арыш һәм хуҗалыкта кирәк булган төрле әйберләр сакланган.
16. Терлек асрау өчен ясалган лапасы да, ат өчен араны да булган. Сәгъди абзыйның Габдулланы Өчиледән үз атына утыртып алып кайтуы билгеле.

17. Өй эчендәге өстәл, эскәмияләр һәм озын сәке иң кирәкле җиһазлардан саналган. Сәке өйнең буеннан-буена сузылган. Ул һәр крестьян гаиләсе өчен зур әһәмияткә ия җиһаз. Төнлә ул гаилә өчен йокы урыны булып хезмәт иткән. Сәке түрендә төрле зурлыктагы мендәрләр өелеп торган. Яшь бала бишеге дә шунда эленгән.
18. Икенче почмагында гөбе, киле һәм балчык савытлар куелган. Алар хуҗабикәнең көндәлек кирәк-яраклары. Көндезләрен ул сәкедә тулы тормыш кайнаган. Самовар тирәсенә утырып чәй эчү, ә чәй урынын җыештырып алгач, ул бала-чаганың уйный торган урынына әйләнгән.
19. Сәгъди абзый өенә килгәч, Габдулла беренче тапкыр шул сәкедә авыл сые белән сыйланган. “Әни дә, дәрхаль (тиз генә) баздан катык алып менеп, миңа зур гына икмәк телеменең яртысын тоттырды,” – дип искә ала бу турыда шагыйрь. Кышкы салкын көннәрдә ул шунда уйнаган, кечкенә энесе Садрыйны тирбәтеп йоклаткан, ә мәктәптә укый башлагач, әти-әнисенә “Иман шарты”, “Бәдәвам” китапларын кычкырып укыган: сабагын тыңлаткан.
20. Йорт җиһазлары да хуҗалары турында күп нәрсә сөйли. Ак пәрдәләр, тукылган сөлгеләр, өстәлдәге әйберләр өстенә ябылган чигүле япмалар хуҗабикәнең уңганлыгын күрсәтеп торалар.

21. Җиңел генә шкафта, гадәттә, хатын-кыз матур савыт-сабаларын, кытай чынаякларын саклаган. Мондый шкафлар һәр гаиләдә дә булган. Шкаф түбәсендә, балаларның буе җитмәслек урында, конфет-прәннекләр саклаганнар. Идәндә су кисмәкләре һәм башка хуҗалык кирәк-яраклары урын алган.
22. Өйнең шактый өлешен ап-ак итеп агартылган мич алып торган. Мич алдындагы өчаякта күкәй тәбәсе, ашка салу өчен суган кыздыра торган булганнар.

23. Кырлайдагы Тукай музеена һәм Сәгъди абзый өенә ясаган сәяхәтебез ахырына якынлашты. Кырлай Тукай өчен тормыш мәктәбе булган. Крестьян тормышы белән таныша башлавы да шуннан башланган. Халык иҗаты гәүһәрләрен – әкиятләрен, җырларын да иң элек ул шунда ишеткән. Аңарда туган илгә тирән мәхәббәт хисләренең бөреләнә башлавы да Кырлай белән бәйле.

